
ABSTRACT 
Arabic language education is an important aspect, and phonetic mastery plays a vital role in 
effective communication. The problem lies in the lack of a comprehensive and structured 
understanding of the causes of phonetic errors made by Arabic language learners, as well as the 
most effective teaching strategies to overcome these issues. This systematic literature review aims 
to explore phonetic errors in Arabic language learning. Therefore, this review analyzes journal 
articles through four steps based on PRISMA, namely identification, screening, eligibility, and 
inclusion. A total of 13 journal articles were selected for analysis from relevant databases. To 
identify themes from the data, thematic analysis was performed. The results of the journal article 
review show various types of phonetic errors in Arabic language learning. This study also identifies 
the factors that influence phonetic errors and effective strategies to overcome them. The proposed 
conceptual framework illustrates the types of errors, causal factors, and strategies to overcome 
phonetic errors in Arabic language learning. Suggestions for further research include exploring 
innovative teaching methods that use technology to support Arabic phonetic teaching and learning. 
 
Keywords: Phonetics, Errors, Arabic Language, Learning. 
 

ABSTRAK 
Pendidikan bahasa Arab merupakan aspek penting, dan penguasaan fonetik memainkan peranan 
penting dalam komunikasi yang berkesan. Kurangnya pemahaman yang komprehensif dan 
tersusun mengenai punca-punca kesalahan fonetik yang dilakukan oleh pelajar bahasa Arab serta 
strategi pengajaran yang paling berkesan untuk mengatasi masalah ini.Tinjauan literatur sistematik 
ini bertujuan untuk meneroka kesalahan fonetik dalam pembelajaran bahasa Arab. Oleh itu, 
tinjauan ini menganalisis artikel jurnal melalui empat langkah berdasarkan PRISMA, iaitu 
identification, screening, eligibility, dan inclusion. Sebanyak 13 artikel jurnal dipilih untuk analisis 
dari pangkalan data yang relevan. Untuk mengenal pasti tema daripada data, analisis tematik 
dilaksanakan. Hasil tinjauan artikel jurnal menunjukkan pelbagai jenis kesalahan fonetik dalam 
pembelajaran bahasa Arab. Kajian ini juga mengenal pasti faktor yang mempengaruhi kesalahan 
fonetik dan strategi yang berkesan untuk mengatasinya. Kerangka konseptual yang dicadangkan 
menggambarkan jenis kesalahan, faktor penyebab, dan strategi untuk mengatasi kesalahan fonetik 
dalam pembelajaran bahasa Arab. Cadangan kajian lanjutan termasuk meneroka kaedah 
pengajaran inovatif yang menggunakan teknologi untuk menyokong pengajaran dan pembelajaran 
fonetik bahasa Arab. 
 
Kata Kunci: Fonetik, Kesalahan, Bahasa Arab, Pembelajaran. 

PENGENALAN 
 
Bahasa Arab, dengan kekayaan sejarah dan kepentingannya dalam bidang agama, budaya, dan ilmu 
pengetahuan, terus menarik minat pelajar dari seluruh dunia. Walau bagaimanapun, sebagai 
bahasa yang mempunyai sistem fonetik yang berbeza dengan kebanyakan bahasa lain, 
pembelajaran bahasa Arab sering kali mempunyai cabaran tersendiri, terutamanya dari segi aspek 
pengucapan atau komunikasi (Tawfik, 2024). Kesalahan fonetik merupakan isu umum yang 
dihadapi oleh pelajar bahasa Arab, yang boleh mempengaruhi pemahaman, komunikasi, dan juga 
persepsi terhadap kebolehan berbahasa mereka. 

 
Kesalahan fonetik dalam pembelajaran bahasa Arab mempunyai pelbagai cabang yang 

berbeza. Daripada kesulitan dalam membezakan dan menghasilkan bunyi-bunyi yang tidak wujud 
dalam bahasa ibunda pelajar, hingga masalah dalam intonasi, rentak, dan penekanan (Usman, 
2024). Faktor-faktor seperti perbezaan fisiologi artikulatori, perbezaan fonemik, dan pengucapan 
yang berbeza antara bahasa ibunda dan bahasa Arab boleh menyumbang kepada berlakunya 
kesalahan-kesalahan ini (Usman, 2024). 

 
Memahami jenis-jenis kesalahan fonetik yang umum berlaku dan faktor-faktor yang 

mempengaruhinya adalah sangat penting untuk membangunkan strategi pengajaran dan 
pembelajaran yang lebih berkesan. Kajian literatur sistematik yang berfokus pada analisis kesalahan 
fonetik dalam pembelajaran bahasa Arab dapat memberikan gambaran yang komprehensif 
mengenai isu ini, mengenal pasti jurang dalam penyelidikan yang sedia ada, dan memberikan asas 
bagi pembangunan intervensi yang lebih tepat. 

 
Beberapa kajian menunjukkan bahawa kesalahan fonologi dalam kemahiran bertutur 

bahasa Arab meliputi kesalahan dalam melafazkan huruf yang pengucapannya serupa (Wulandari, 
2020). Selain itu, faktor linguistik dan bukan linguistik juga boleh menjadi penyebab kesalahan 
fonetik (Zakiyah et al., 2024). Dengan demikian, kajian ini bertujuan untuk menganalisis secara 
mendalam jenis-jenis kesalahan fonetik yang berlaku dalam pembelajaran bahasa Arab, mengenal 
pasti faktor-faktor yang mempengaruhi kesalahan-kesalahan ini, dan merumuskan implikasi untuk 
pengajaran dan pembelajaran bahasa Arab yang lebih berkesan. 
 
PERMASALAHAN KAJIAN 
 
Analisis keperluan memainkan peranan penting dalam mereka bentuk pengajaran fonologi Arab 
yang berkesan. Dengan mengenal pasti keperluan khusus pelajar, pengajar dapat menyesuaikan 
pendekatan pengajaran dan intervensi untuk menangani cabaran yang dihadapi oleh pelajar. 
Analisis keperluan boleh mendedahkan pelbagai faktor yang mempengaruhi pembelajaran 
fonologi, seperti latar belakang linguistik pelajar, pengalaman pembelajaran sebelumnya, dan 
motivasi mereka (Hidayat, 2024). Sebagai contoh, pelajar yang mempunyai bahasa ibunda yang 
sangat berbeza daripada bahasa Arab mungkin menghadapi kesukaran dalam membezakan bunyi-
bunyi tertentu atau menghasilkan sebutan yang tepat (Wati et al., 2023). 

 
Setelah keperluan khusus pelajar dikenal pasti, pengajar dapat memilih atau mereka bentuk 

intervensi dan pendekatan pengajaran yang paling sesuai (Yunus & Baharudin, 2024). Ini mungkin 
termasuk penggunaan bahan bantu mengajar yang khusus, strategi pengajaran yang berbeza, atau 
aktiviti latihan tambahan. Sebagai contoh, jika analisis keperluan mendedahkan bahawa pelajar 
menghadapi kesukaran dalam membezakan bunyi-bunyi tertentu, pengajar dapat menggunakan 

latihan diskriminasi bunyi atau bahan bantu visual untuk membantu pelajar meningkatkan 
kesedaran fonetik mereka (Kholisin & Irhamni, 2020). Selain itu, aplikasi seperti Thunkable dapat 
digunakan untuk menyediakan latihan interaktif dan maklum balas peribadi untuk membantu 
pelajar meningkatkan kemahiran bertutur mereka. Pengajar juga boleh menggalakkan pelajar 
untuk menggunakan strategi pembelajaran bahasa yang berkesan, seperti latihan sebutan, rakaman 
kendiri, dan maklum balas rakan sebaya (Yunus & Baharudin, 2024). Dengan memahami 
keperluan pelajar dan menggunakan intervensi yang sesuai, pengajar dapat membantu pelajar 
mengatasi cabaran dalam sebutan bahasa Arab dan mencapai penguasaan yang lebih baik. 
 
OBJEKTIF KAJIAN 
 

i. Mengenal pasti jenis kesalahan fonetik yang paling kerap dilakukan oleh pelajar bahasa Arab. 
ii. Menganalisis faktor yang menyebabkan kesalahan fonetik. 
iii. Mengenal pasti strategi untuk mengatasi kesalahan fonetik dan meningkatkan pengajaran 

dan pembelajaran bahasa Arab. 
 
METODOLOGI KAJIAN 
 
Panduan yang digariskan oleh PRISMA digunakan untuk menilai makalah yang diperoleh. 
Makalah yang akan dianalisis perlu dilaksanakan mengikut kaedah tertentu iaitu identification, 
screening dan eligibility. Carta alir PRISMA (Gambar 1) merupakan pengubahsuaian daripada 
carta asal oleh Page et al. (2021). 
 
Reka Bentuk Kajian 
Identification 
Langkah yang pertama dalam tinjauan literatur bersistematik menurut garis panduan PRISMA 
adalah prosedur identifikasi (identification). Analisis kesalahan fonetik dalam pembelajaran bahasa 
Arab dibahagikan kepada dua kategori iaitu kesalahan fonetik atau fonologi dan pembelajaran 
bahasa Arab. Penulis menggunakan beberapa variasi istilah yang mempunyai pengertian yang sama 
atau sinonim. Pangkalan data yang dipercayai seperti Scopus, ERIC (Education Resources 
Information Center) dan WOS (Web of Science) digunakan untuk membuat pencarian artikel 
yang berkaitan secara sistematik. Hasil carian adalah sebanyak 311 penerbitan yang merupakan 
jumlah tambah 24 buah terbitan melalui pangkalan data Scopus dan 19 penerbitan melalui Web 
of Science. Selain itu, pencarian secara manual dilaksanakan untuk mencari artikel di pangkalan 
data ERIC dan sebanyak 268 buah penerbitan telah diperoleh dan dikenal pasti. 
 

Jadual 1: Pencarian di pengkalan data menggunakan ‘search strings’ 

Pangkalan data Search Strings 

 
Scopus 

((‘pronunciation errors AND Arabic language acquisition, phonetic errors 
AND Arabic language learning,Arabic phonology AND error 
analysis,phonetic errors AND Arabic language AND systematic 
review,pronunciation errors AND Arabic language AND literature 
review,error analysis AND Arabic phonology AND systematic literature 
review,Arabic AND pronunciation errors AND non-native speakers,Arabic 
AND mispronunciation AND second language learners )) 

Web of Science 

ERIC 

Screening 
Selepas penerbitan diperoleh melalui proses identification, penerbitan yang berulang dikeluarkan 
daripada keseluruhan senarai penerbitan. Sebanyak 20 buah penerbitan disingkirkan daripada 
senarai. Seterusnya, penerbitan yang masih berbaki akan melalui proses screening di mana hanya 
penerbitan yang memenuhi kriteria pemilihan sahaja yang akan dipilih. Kriteria yang ditentukan 
untuk kajian ini terbahagi kepada tiga kategori iaitu tahun penerbitan, jenis penerbitan, dan bahasa 
dokumen penerbitan. 

Bagi tujuan kajian ini, tahun penerbitan yang ditentukan adalah daripada lima tahun ke 
belakang iaitu daripada tahun 2020 sehingga 2025. Hanya penerbitan yang berbentuk artikel 
jurnal dan diterbitkan dalam bahasa Inggeris, bahasa Arab dan bahasa Malaysia sahaja yang dipilih. 
Sebanyak 85 buah penerbitan telah dikecualikan kerana tidak memenuhi kriteria. Seterusnya, 
daripada 72 buah artikel jurnal yang tinggal, hanya 35 buah artikel jurnal yang mampu dicapai 
untuk melalui proses eligibility setelah 10 buah artikel jurnal tidak dapat dicapai. 
 

Jadual 2: Kriteria pemilihan dan pengecualian artikel jurnal 

Kategori Kriteria Pemilihan Kriteria Pengecualian 

Tahun 
 

Penerbitan 
Bahasa 

 
Jenis Penerbitan 

2020-2025 
 

Bahasa Malaysia, Inggeris, 
Arab 

 
Artikel Jurnal 

2019 dan tahun sebelum 
 

Selain dari Bahasa Malaysia, 
Inggeris, Arab 

 
Tinjauan literatur sistematik, 
prosiding, bab dalam buku 

 
Eligibility 
Bagi memastikan artikel jurnal yang dipilih mematuhi piawai yang telah ditentukan untuk kajian 
ini, kesemua 35 buah artikel disemak semula melalui pembacaan bahagian tajuk, abstrak, dapatan 
kajian, dan perbincangan di dalam artikel tersebut. Hasil penyemakan semula telah mengecualikan 
sebanyak 22 buah artikel jurnal kerana tidak berkaitan dan kurang relevan dengan analisis 
kesalahan fonetik dan pembelajaran bahasa Arab. Maka, jumlah artikel jurnal yang dipilih sesuai 
dengan kajian pada tahap ini adalah sebanyak 13 buah artikel jurnal. 

Rajah 1: Carta alir literatur bersistematik PRISMA diadaptasi daripada Page et al (2021) 

 
 
DAPATAN KAJIAN 
 
Latar Belakang Kajian yang dipilih 

i. Tahun penerbitan artikel jurnal 
Hasil penelitian terhadap 14 buah penerbitan yang dipilih menunjukkan penerbitan yang 
paling tinggi pada tahun 2024 dengan kekerapan lima penerbitan; 2020 dan 2022 masing-
masing dengan kekerapan empat penerbitan; dan yang paling rendah adalah pada tahun 
2021 dan 2025 dengan dua penerbitan. 
 

ii. Reka bentuk kajian dalam artikel jurnal 
Daripada 14 buah penerbitan yang dipilih dan dinilai, 7 buah penerbitan daripadanya 
melaporkan kajian yang telah dilaksanakan secara kuantitatif (Salma et al., 2022; Parlak, 
2024; Meziane & MacLeod, 2021; Akhtar et al., 2020; Al-Jarf, 2022; Kholisin & Irhamni, 
2020) dan (Issa & Hahn-Powell, 2025). Manakala, terdapat 7 buah kajian menggunakan 
kaedah kualitatif, (Tawfik, 2024; Usman, 2024) dimana 5 darinya menggunakan kaedah 
kualitatif deskriptif (Ritonga et al., 2022; Alshehri, 2021; Musthofa et al., 2024; 
Wulandari, 2020; Zakiyah et al., 2024). 

iii. Taburan kajian mengikut negara 
Di samping itu, hasil analisis mendapati bahawa 11 daripada 13 buah artikel yang dipilih 
adalah bertumpu dari benua Asia iaitu negara Indonesia, Pakistan,Turkiye, Emiriah Arab 
Bersatu dan Arab Saudi. Artikel yang terlibat ialah (Salma et al., 2022; Parlak, 2024; Akhtar 
et al., 2020; Ritonga et al., 2022; Alshehri, 2021; Al-Jarf, 2022; Musthofa et al., 2024; 
Kholisin & Irhamni, 2020; Tawfik, 2024; Wulandari, 2020; Zakiyah et al., 2024). 2 
negara lain yang terlibat dalam artikel ini ialah dari United Kingdom (Usman, 2024) dan 
Kanada (Meziane & MacLeod, 2021) dan 1 dari Amerika Syarikat (Issa & Hahn-Powell, 
2025) 
 

iv. Jurnal Penerbitan 
Dari segi penerbitan yang dipilih adalah daripada 12 buah jurnal yang berbeza. Sebanyak 
2 buah penerbitan dipilih daripada jurnal Ijaz Arabi-Journal of Arabic Learning. 
Seterusnya, 14 buah penerbitan lagi adalah jumlah daripada satu artikel daripada setiap 11 
buah jurnal selebihnya. 
 

Jadual 3: Artikel jurnal yang diterbitkan oleh pelbagai jurnal 
 

Jurnal Artikel Jurnal (Penulis) Jumlah Penerbitan 

Ijaz Arabi-Journal of Arabic Learning 
Salma et al., 2022; 

Musthofa et al., 2024 
2 

Adam Mickiewicz University Parlak, 2024 1 

International Journal of Bilingualism Meziane & MacLeod, 2021 1 

Journal Electronics Akhtar et al., 2020 1 

World Journal on Educational 
Technology: Current Issues 

Ritonga et al., 2022 1 

Canadian Center of Science and 
Education 

Alshehri, 2021 1 

International Journal of Translation and 
Interpretation Studies 

Al-Jarf, 2022 1 

KnE Social Sciences Kholisin & Irhamni, 2020 1 

Arastirma Makalesi Research Article Tawfik, 2024 1 

British Journal of Multidisciplinary and 
Advanced Studies 

Usman, 2024 1 

Al- Fathin Journal Bahasa dan Sastra 
Arab 

Wulandari, 2020 1 

Lisaanuna Ta’lim Al-Lughah Al-Arabiyah: 
Jurnal Pendidikan Bahasa Arab 

Zakiyah et al., 2024 1 

Language Learning & Technology Issa & Hahn-Powell, 2025 1 

Penentuan Tema 
 

Bil Penulis/ 
Tahun 

Tajuk Jurnal Isi Utama Kemahiran 
Generik 

1. Salma et al., 
2022 

Needs Analysis of 
Development Ilmu 
Ashwat to Improve 
Speaking Skills 
Using Thunkable 
Applications 
 

Ijaz Arabi-
Journal of 

Arabic 
Learning 

 

Jenis kesalahan 
Pelafalan bunyi, kesulitan dalam 
tekanan bunyi (sound stress), 
mengintonasi perkataan dan ayat 
Faktor 
Keterbatasan media dalam 
pembelajaran fonologi bahasa Arab 
dan pengaruh bahasa ibunda (Jawa) 
Cara mengatasi 
Reka bentuk aplikasi "Arabic 
Phonology" untuk kemahiran 
bertutur 

Komunikasi, 
analisis dan 
penyelesaian 

masalah 
 

      
2. Parlak, 

2024 
The Effects of 
Implicit Corrective 
Feedback on 
Production of 
Lexical Stress in 
L2 English 
 

Adam 
Mickiewicz 
University 

Jenis kesalahan 
Kesalahan dalam pengeluaran 
lexical stress (tekanan leksikal) 
Faktor 
Cross-linguistic influence 
(pengaruh lintas bahasa) 
mempengaruhi persepsi dan 
pengeluaran tekanan dalam bahasa 
kedua, kerumitan dan kesediaan 
(complexity and readiness) boleh 
mempengaruhi keberkesanan 
recasts. 
Cara mengatasi 
Implicit corrective feedback, 
khususnya recasts, terhadap 
perkembangan fonologi bahasa 
kedua 

Kemahiran 
analisis, 

sensitiviti 
linguistik, dan 
penyelesaian 

masalah. 
 

      
3. Meziane & 

MacLeod, 
2021 

Evidence of 
Phonological 
Transfer in 
Bilingual 
Preschoolers Who 
Speak Arabic and 
French 

International 
Journal of 

Bilingualism 

Jenis kesalahan 
Membandingkan ketepatan 
konsonan yang dikongsi dan tidak 
dikongsi antara bahasa Arab dan 
bahasa ibunda (Perancis)  
Faktor 
Pengaruh bahasa pertama (L1) 
terhadap bahasa kedua (L2) 

Perbandingan, 
analisis 

kontrastif dan 
linguistik. 

      
4. Akhtar et 

al.,2020 
Improving 
Mispronunciation 
Detection of 
Arabic Words for 
Non-Native 
Learners Using 
Deep 
Convolutional 

Journal 
Electronics 

Jenis kesalahan 
Kesalahan pelafalan kata-kata 
bahasa Arab oleh penutur bukan 
asli, beberapa fonem yang 
membingungkan dalam bahasa 
Arab yang terdengar serupa, 
sehingga menyulitkan pelajar 
bukan asli untuk melafalkan. 

Diskriminasi, 
persepsi, 
artikulasi. 

Bil Penulis/ 
Tahun 

Tajuk Jurnal Isi Utama Kemahiran 
Generik 

Neural Network 
Features 

Faktor 
Kesukaran dalam membezakan 
fonem-fonem yang mengelirukan 
dalam bahasa Arab 
Cara mengatasi 
Pelajar perlu dilatih untuk 
mengenal pasti dan menghasilkan 
bunyi yang berbeza dalam bahasa 
Arab, serta memahami perbezaan 
antara bunyi yang serupa 

      
5. Ritonga et al., 

2022 
SIAKAD Machine 
Learning for 
Correcting Errors 
in Speaking Arabic 

World Journal 
on Educational 

Technology: 
Current Issues 

Jenis kesalahan 
Kesalahan dalam makharij al-letter 
(tempat keluarnya huruf), 
kesalahan line (garis), kesalahan 
bacaan, dan intonasi. Pertukaran 
bunyi huruf dalam bahasa Arab 
sering menyebabkan perubahan 
makna. Kesalahan dalam bentuk 
vokal. 
Faktor  
Siswa masih mengalami kesulitan 
dalam mencapai internal skills  
Cara mengatasi  
Penggunaan SIAKAD sebagai alat 
machine learning memerlukan 
pengembangan, baik dalam hal 
mengembangkan kemampuan 
pengguna maupun meningkatkan 
kualitas SIAKAD sebagai alat 
machine learning 

Kemahiran 
analisis, 

adaptasi dan 
kolaborasi 

      
6. Alshehri, 

2021 
Arabic as a Foreign 
Language: 
Phonological 
Analysis of Speech 
Sounds Produced 
by Students 

Canadian 
Center of 

Science and 
Education 

Jenis kesalahan 
Mengenal pasti bunyi-bunyi 
tertentu dalam bahasa Arab yang 
sukar dihasilkan oleh pelajar Bahasa 
Arab sebagai Bahasa Asing, seperti 
/ɣ/, /x/, /dˤ/, /ʔˤ/, /ħ/, /tˤ/, /sˤ/, /ðˤ/, 
dan /q/ 
Faktor 
Latar belakang pelajar sebagai 
pelajar bahasa boleh 
mempengaruhi sebutan mereka 
Cara mengatasi 
Melaksanakan pendekatan eklektik 
dan memanfaatkan teknologi 
Menggunakan teknik yang berbeza 
dalam pengajaran bahasa Arab 
kepada AFL boleh menjadikan 
pengajaran lebih berkesan 

Kemahiran 
analisis, 

adaptasi dan 
kolaborasi 

Bil Penulis/ 
Tahun 

Tajuk Jurnal Isi Utama Kemahiran 
Generik 

7. Al-Jarf, 
2022 

Student-
Interpreters’ 
Foreign Proper 
Noun 
Pronunciation 
Errors in English-
Arabic and Arabic-
English Media 
Discourse 
Interpreting 

International 
Journal of 

Translation 
and 

Interpretation 
Studies 

Jenis kesalahan 
Kesalahan segmental seperti 
penggantian fonem, generalisasi 
berlebihan sebutan bahasa Arab 
kepada bahasa Inggeris, 
penghapusan fonem dan 
memberikan nama yang tidak 
masuk akal (untuk kata nama khas) 
Faktor 
Kurang pengetahuan dengan kata 
nama khas asing tersebut seperti 
nama organisasi dan akronimnya, 
nama negara asing, negeri, bandar 
dan sebagainya 
Cara mengatasi 
Pembangunan pengetahuan 
domain pelajar dalam 
penterjemahan, iaitu Kata Nama 
Khas asing. 

Kemahiran 
linguistik, 

memori dan 
interpretasi. 

      
8. Musthofa et 

al.,2024 
Phonological 
Errors in The 
Pronunciation of 
Hijaiyyah Letters 
at Islamic 
Boarding School 
 

Ijaz Arabi-
Journal of 

Arabic 
Learning 

 

Jenis kesalahan 
Kesalahan fonologi dalam 
pengucapan huruf hijaiyyah (huruf 
halqi) pada 3 bentuk iaitu: 
perubahan fonem, pengurangan 
fonem dan penambahan fonem  
Faktor 
Kurang pengetahuan tentang 
sebutan huruf-huruf Arab dari 
tempat yang mana keenam-enam 
penutur berasal dari suku yang 
berbeza, erti dan perbezaan 
kosakata bahasa Arab yang 
mempunyai kemiripan sebutan, 
dan aspek klasikal iaitu kurangnya 
pengajaran bahasa Arab secara 
komunikatif. 
Cara mengatasi 
Melatih sebutan huruf Arab sesuai 
dengan makhōrijul huruf-nya, 
melatih pelajar dalam sebutan 
mufradat sesuai dengan panjang-
pendek harakat dan intonasi, 
memberi perhatian khusus pada 
pelajar untuk berlatih membaca 
teks Arab dan menumbuhkan rasa 
semangat dan mencintai bahasa 
Arab sebagai sebahagian daripada 
mempelajari agama 

Kemahiran 
Analisis, 

adaptasi dan 
kolaborasi 

Bil Penulis/ 
Tahun 

Tajuk Jurnal Isi Utama Kemahiran 
Generik 

9. Kholisin & 
Irhamni, 

2020 

A Phonetic-
Accuracy-Based 
Learning Model of 
Kalam to Improve 
Students’ Arabic 
Speaking Skill 
 

KnE Social 
Sciences 

 

Jenis kesalahan 
Menyebut bunyi yang serupa; 
menyebut vokal panjang dan 
pendek (harakat); meletakkan 
tekanan dan intonasi yang betul. 
Terdapat lima masalah fonetik 
yang menyebabkan perubahan 
makna, iaitu: salah menyebut dua 
bunyi yang serupa; membuat 
kesilapan dalam memberikan 
tekanan suku kata; membuat 
kesilapan dalam panjang vokal; 
menggunakan intonasi yang salah; 
dan memberikan intonasi ayat yang 
salah 
Cara mengatasi 
Membangunkan model 
pembelajaran pertuturan bahasa 
Arab berdasarkan ketepatan fonetik 

Kemahiran 
pendengaran, 
fonetik dan 
artikulasi 

 

      
10. Tawfik, 2024 Mistakes in 

Learning Arabic as 
a Second 
Language: 
Linguistic Analysis 
and Correction 
Methods 
 

Arastirma 
Makalesi 
Research 
Article 

Jenis kesalahan 
Kesalahan dalam sebutan, 
tatabahasa, perbendaharaan kata 
dan penulisan 
Faktor 
Pengaruh bahasa ibunda 
Cara mengatasi 
Strategi pembetulan praktikal yang 
boleh dilaksanakan oleh pendidik 
untuk meningkatkan pengalaman 
pembelajaran 
Maklum balas langsung dan tidak 
langsung (maklum balas 
pembetulan) menyumbang dengan 
ketara kepada pembetulan 
kesilapan dan peningkatan 
kemahiran berbahasa 

Kemahiran 
berbahasa, 
menulis dan 
komunikasi 
 

      
11. Usman, 2024 Linguistics And 

Difficulties Faced 
by Hausa Natives 
Speakers in 
Learning Arabic 
Language 
 

British Journal 
of 

Multidisciplina
ry and 

Advanced 
Studies 

Jenis kesalahan 
Kesukaran dalam menyebut bunyi 
faring dan emphatic, serta 
konsonan dental, palatal dan velar 
dalam bahasa Arab. Beberapa bunyi 

seperti Ain (ع), Ghayn (غ), Ha' (ـه), 
Kha' (خ), dan Qaf (ق) sangat 

mencabar kerana mekanisme 
artikulasi dan sifat akustik yang 
unik 
 
 

Kemahiran 
fonetik, 

artikulasi dan 
kemahiran 

diskriminasi 
pendengaran 

Bil Penulis/ 
Tahun 

Tajuk Jurnal Isi Utama Kemahiran 
Generik 

Faktor 
Perbezaan dalam fisiologi artikulasi, 
kontras fonemik, corak intonasi, 
dan norma sebutan khusus untuk 
setiap bahasa. 
Cara mengatasi 
Pendekatan kontrastif untuk 
menjelaskan perbezaan sistem 
bunyi antara bahasa Hausa dan 
bahasa Arab 
Pengenalan fonem secara beransur-
ansur dari bunyi yang lebih mudah 
kepada yang lebih kompleks juga 
disarankan. 
Memulakan dengan konsonan 

tidak bersuara (e.g., ث, ج, ت, ب) 

dalam perkataan yang bermakna 
sebelum maju ke bunyi yang lebih 
mencabar seperti emphatic (e.g., 

ح,  ,.dan faring (e.g (ظ, ط, ض, ص
 (غ, ع

      
12. Wulandari, 

2020 
Analisis Kesalahan 
Fonologis Dalam 
Keterampilan 
Berbicara Bahasa 
Arab 
 

Al-Fathin 
Journal Bahasa 
dan Sastra Arab 

Jenis kesalahan 
Kesalahan dalam tataran bunyi 
pada level kata, frasa, klausa atau 
kalimat. Kesalahan penggantian, 
kesalahan penambahan dan 
kesalahan penghilangan.Perubahan 
fonem seperti perubahan huruf 

kha' خ menjadi huruf ghain غ atau 

sebaliknya, dan huruf ghain غ 

menjadi 'ain ع atau sebaliknya. 

Faktor 
Persekitaran pembelajaran yang 
kurang kondusif, faktor fizikal yang 
letih sehingga kurang bersedia 
menerima pelajaran dan faktor 
minat belajar. 
Cara mengatasi 
Ketepatan pengucapan kemahiran 
berbahasa Arab berkait rapat 
dengan ketepatan makharijul huruf 
hijaiyah. 
Melatih pengucapan sesuai dengan 
makharijul huruf. 

Kemahiran 
linguistik, 

analisis dan 
adaptasi 

Bil Penulis/ 
Tahun 

Tajuk Jurnal Isi Utama Kemahiran 
Generik 

13. Zakiyah et 
al., 2024 

Islamic Religious 
Education 
Students’ Skill in 
Reading Arabic 
Text: An Analysis 
of Phonological 
Errors  
 

Lisaanuna 
Ta’lim Al-
Lughah Al-
Arabiyah: 

Jurnal 
Pendidikan 
Bahasa Arab 

 

Jenis kesalahan 
Kesalahan ini berupa tujuh 
kesalahan konsonan tunggal, 16 
kesalahan vokal, satu kesalahan 
diftong, empat kesalahan konsonan 
ganda (tasydīd), dan satu kesalahan 
artikel (alif lām) 
Faktor 
Kesalahan ini secara amnya 
disebabkan oleh faktor linguistik 
dan bukan linguistik 
Faktor bukan linguistik terbahagi 
kepada dua, iaitu faktor dalaman 
dan luaran untuk pelajar 
Cara mengatasi 
Lebih banyak mendengar dan 
melatih diri dalam menyebut teks 
Arab 

Kemahiran 
menyebut, 

mendengar dan 
berbahasa 

 

      
14. Issa& Hahn-

Powell, 2025 
Computer-assisted 
pronunciation 
training for foreign 
language learning 
of grammatical 
features 

Language 
Learning & 
Technology 

Jenis kesalahan 
Kesalahan sebutan /taa/ yang diikat 
(final tied /taa/) sebagai /h/ dan 
bukannya /t/ dalam struktur 
'construct state' Bahasa Arab 
Faktor 
kesulitan linguistik yang boleh 
menyebabkan kekeliruan 
Cara mengatasi 
Sistem CAPT dengan teknologi 
pengecaman pertuturan automatik 
direka untuk mengenal pasti ralat 
sebutan halus dan memberikan 
pembetulan yang tepat 
 

Pembelajaran 
kendiri & 
autonomi, 

kendiri, 
kemahiran 

interaktif dan 
kecekapan 

pembelajaran 

 
RQ1 : Apakah jenis kesalahan fonetik yang kerap dilakukan oleh pelajar 
Berdasarkan penelitian kajian lepas terdapat beberapa kajian tentang pelbagai jenis kesalahan 
fonetik yang dikenal pasti dalam pembelajaran bahasa Arab sebagai bahasa asing. Dalam konteks 
bahasa Arab, kesalahan yang sering dinyatakan dari segi lokasi artikulasi iaitu sering terjadi pada 
makharij al-letter (tempat keluarnya huruf) dan ini ada dinyatakan dalam kajian Ritonga (Ritonga 
et al., 2022). Ini termasuk pertukaran bunyi huruf yang boleh mengubah makna (Ritonga et al., 
2022). Pelajar juga menghadapi kesukaran dalam cara menyebut bunyi, tekanan bunyi (sound 
stress), dan intonasi perkataan dan ayat (Salma et al., 2024). 

Terdapat juga kecenderungan untuk menggantikan fonem [q] dengan [k] disebabkan 
persamaan dalam lokasi artikulasi antara kedua-dua fonem tersebut (Fadia et al., 2024). Usman 
dalam kajiannya memberi tumpuan ke arah penutur asli bahasa yang berbeza dari Arab yang akan 
menghadapi kekangan dalam mempelajari fonetik bahasa Arab kerana perbezaan dalam fisiologi 
artikulatoris, kontras fonemik(perbezaan antara dua fonem (unit bunyi terkecil yang membezakan 
makna) yang boleh menyebabkan perubahan makna dalam perkataan), pola intonasi, dan norma 



Faktor dan Strategi Kesalahan Fonetik dalam Pembelajaran Bahasa Arab: Tinjauan Literatur Sistematik 

22 

pelafalan (cara menyebut)(Usman, 2024).Terdapat juga kesalahan sebutan /taa/ yang diikat (final 
tied /taa/) sebagai /h/ dan bukannya /t/ dalam struktur 'construct state' Bahasa Arab (Issa & Hahn-

Powell, 2025). Beberapa bunyi bahasa Arab, seperti 'Ain (ع), Ghayn (غ), Ha' (ـه), Kha' (خ), dan 

Qaf (ق), sangat sukar karena mekanisme artikulasi dan sifat akustiknya yang unik (Usman, 2024). 

Kesalahan lain juga berlaku dari segi interlingual (kesalahan interlingual adalah kesalahan 
yang berlaku dalam pembelajaran bahasa kedua (L2) yang disebabkan oleh pengaruh bahasa 
pertama (L1) pelajar) dan ini ada dinyatakan dalam kajian (Fadia et al.,2024). Pelajar juga 
cenderung untuk melakukan kesalahan dalam pengeluaran lexical stress (tekanan leksikal) dalam 
bahasa Inggeris, dengan pengaruh interferensi bahasa yang memainkan peranan dalam persepsi 
dan pengeluaran tekanan (Parlak, 2024). Kajian Meziane juga ada menyatakan tentang hal ini yang 
mana ia fokus kepada penggantian konsonan yang dikongsi dan tidak dikongsi antara bahasa Arab 
dan ibunda dalam kalangan kanak-kanak yang mempunyai lebih dari satu bahasa ibunda (Meziane 
& MacLeod, 2021). 

Kesalahan berdasarkan proses pertuturan juga selalu diulang dalam kajian lepas.Dalam 
konteks interpretasi, kesalahan pelafalan termasuk penyisipan (penambahan), penghapusan, 
penggantian (perubahan), dan pembalikan (metatesis) bunyi (Al-Jarf, 2022). Kesalahan ini boleh 
disebabkan oleh pembelajaran bahasa sasaran yang tidak sempurna, gangguan dari bahasa pertama, 
atau penciptaan pelafalan sendiri (Al-Jarf, 2022). Artikel "SIAKAD machine learning for 
correcting errors in speaking Arabic" (Ritonga et al., 2022) turut menekankan bahawa kesalahan 
bahasa dalam aspek fonetik adalah umum, termasuk kesalahan dalam makharij al-letter, kesalahan 
line, kesalahan bacaan, dan intonasi. 

Selain itu, terdapat kesalahan berdasarkan jenis bunyi , di mana panjang pendeknya harakat 
tidak sesuai, misalnya, vokal yang seharusnya dibaca panjang dilafalkan pendek, atau sebaliknya 
dan ini telah dinyatakan didalam kajian Zakiah (Zakiyah et al., 2024). Kesalahan juga ditemukan 
dalam pengucapan konsonan tunggal, diphthong (vokal ganda), konsonan ganda (tasydid), dan 
artikel (alif lam) (Zakiyah et al., 2024). Ini juga disokong oleh kajian oleh Ritonga yang 
menyatakan kesalahan dalam bentuk vokal juga merupakan masalah umum (Ritonga et al., 2022). 

Dari segi kesalahan berdasarkan kesan terhadap makna, analisis kesalahan fonologi juga 
meliputi pengenalpastian kesalahan pada bunyi-bunyi yang berfungsi (fonemik) dan bunyi-bunyi 
yang tidak berfungsi (fonetik). Dan ini adalah berdasarkan kajian dari Zulfa (Zulfa, n.d.). 
Kesalahan fonemik dapat mengubah makna kata, sementara kesalahan fonetik mungkin tidak 
mengubah makna tetapi mempengaruhi kejelasan pertuturan (Zulfa, n.d.). 

Secara keseluruhannya, analisis kesalahan fonetik adalah penting untuk membantu kepada 
pengajar dan pelajar untuk mengenal pasti dan membetulkan kesalahan sebutan, serta untuk 
mengurangkan dan mencegah kesalahan (Wulandari, 2020). 
 
RQ2 : Apakah faktor yang menyebabkan kesalahan fonetik dalam pembelajaran bahasa Arab 
Beberapa faktor dari segi linguistik dan bukan linguistik dapat mempengaruhi kesalahan fonetik 
dalam pembelajaran bahasa Arab. Dari segi linguistik dapat dilihat bahasa Arab mempunyai ciri-ciri 
yang berbeza dengan bahasa lain, yang mana ia menyukarkan pelajar untuk melafazkan perkataan 
dengan betul. Ini telah dinyatakan dalam kajian Zakiah dengan menambah bentuk huruf hijaiyyah 
yang hampir sama juga menyukarkan pelajar untuk membezakannya (Zakiyah et al., 2024). Ini 
disokong oleh kajian sebelum itu oleh Al Zoubi yang menyatakan bahasa Arab mempunyai ciri-ciri 
yang berbeza dengan bahasa lain, yang menyukarkan pelajar untuk melafazkan perkataan dengan 
betul (Al-Zoubi, 2019). Bentuk huruf hijaiyyah yang hampir sama juga menyukarkan pelajar 
untuk membezakannya. Masalah bahasa boleh menyebabkan orang salah faham. Sebagai contoh, 
dalam Bahasa Arab, ada kekeliruan dengan 'construct state' (sejenis binaan ayat). Ini berlaku kerana 

ada ketidakseimbangan dalam sistem bahasanya; sama ada perkataan itu jelas atau tidak jelas 
maksudnya (dikenali sebagai 'definiteness'), atau ia muncul dalam bentuk lain seperti kata ganti 
nama kepunyaan atau nama khas (Issa & Hahn-Powell, 2025). 

Melalui kajian Usman telah dinyatakan terdapat perbezaan dalam fisiologi artikulasi 
menyumbang kepada kesalahan (Usman, 2024). Kesukaran dalam menghasilkan bunyi-bunyi tertentu 

seperti 'Ain (ع), Ghayn ( غ), Ha' (ـه), Kha' (خ), dan Qaf (ق) disebabkan oleh mekanisme artikulasi 

dan sifat akustik yang unik (Usman, 2024). Ini disokong oleh kajian sebelum itu oleh Alteyp yang 
menyatakan perbezaan dalam fisiologi artikulasi, kontras fonemik, corak intonasi, dan norma 
sebutan antara bahasa ibunda dan bahasa Arab menyumbang kepada kesalahan (Alteyp, 2019). 

Pengaruh bahasa ibunda juga dapat mempengaruhi kesalahan fonetik dalam pembelajaran 
bahasa Arab. Bahasa ibu (L1) memainkan peranan penting, di mana struktur fonologi dan sebutan 
L1 mempengaruhi cara pelajar memahami dan menghasilkan bunyi dalam bahasa sasaran (Meziane 
& MacLeod, 2021; Parlak, 2024). Sebagai contoh, pelajar mungkin menghadapi kesukaran 
dengan bunyi atau tekanan yang tidak wujud dalam L1 mereka (Alshehri, 2021). Dalam konteks 
pembelajaran bahasa Arab, kurangnya pendedahan kepada pelbagai dialek dan norma sebutan juga 
boleh menyumbang kepada kesalahan (Salma et al.,2024). Kesalahan juga boleh timbul daripada 
pembelajaran bahasa sasaran yang tidak sempurna, gangguan daripada bahasa pertama, atau 
penciptaan sebutan sendiri (Al-Jarf, 2022). 

Kurangnya pengetahuan tentang sistem fonologi dan fonetik juga merupakan faktor penting 
yang menyebabkan masalah sebutan dan ini ada dinyatakan dalam kajian Fa Chun (Fa-chun & Yin, 
2009). Pelajar mungkin tidak menyedari perbezaan halus antara bunyi atau peraturan tekanan 
perkataan dalam bahasa asing (Liu, 2017). Kurangnya kawalan artikulasi dan tekanan yang betul 
juga boleh menyebabkan kesalahan, terutamanya dalam sebutan fonem tertentu (Fadia et al., 2024). 

Faktor bukan linguistik termasuk minat dan motivasi yang rendah dalam mempelajari bahasa 
Arab, kurangnya latihan dan pengalaman dalam membaca teks Arab, serta kurangnya keyakinan 
dalam membaca (Zakiyah et al., 2024). Dalam kajian Zakiyah ada dinyatakan gangguan dialek 
bahasa ibunda, kompetensi guru yang perlu ditingkatkan, latar belakang pendidikan pelajar, dan 
kurangnya pelaksanaan pendekatan komunikatif dalam pembelajaran bahasa Arab juga memainkan 
peranan (Zakiyah et al., 2024). Kesalahan fonologi juga disebabkan oleh kurang pengetahuan 
pelajar tentang sistem bahasa Arab dari segi fonologi, morfologi, sintaksis, atau semantik 
(Wulandari, 2020). Oleh itu, analisis kesalahan fonologi adalah penting untuk meminimumkan 
kesalahan dan mencegahnya (Wulandari, 2020). Al Shehri juga menyatakan faktor lain termasuk 
sikap pelajar, motivasi, dan minat untuk meniru bunyi penutur asli (Alshehri, 2021). 
 
RQ3 : Apakah strategi yang mengatasi kesalahan fonetik dalam pembelajaran bahasa Arab 
Beberapa strategi dapat diterapkan untuk mengatasi kesalahan fonetik dalam pembelajaran bahasa 
Arab dan bahasa Inggeris. Salah satu pendekatan utama adalah dengan memberikan penekanan 
pada makharijul huruf (tempat keluarnya huruf) yang tepat (Musthofa et al., 2024). Pelajar perlu 
dilatih untuk mengenal pasti dan menghasilkan bunyi yang berbeza dalam bahasa Arab, serta 
memahami perbezaan antara bunyi yang serupa (Akhtar et al., 2020). Latihan dalam pelafalan 
mufradat (kosa kata) dengan memperhatikan panjang-pendek harakat (tanda vokal) dan intonasi 
juga penting (Musthofa et al., 2024). 

Selain itu, penggunaan implicit corrective feedback (maklum balas pembetulan) dapat 
membantu pelajar memperbaiki sebutan mereka secara beransur-ansur (Parlak, 2024). Pembelajaran 
dengan menggunakan aplikasi dan media yang sesuai juga dapat meningkatkan kemahiran sebutan 
(Salmah et al.,2024). Al Shehri ada juga menegaskan tentang kepentingan mewujudkan 
persekitaran pembelajaran yang menggalakkan interaksi dengan penutur asli dan memberikan 
peluang kepada pelajar untuk berlatih berkomunikasi dalam bahasa sasaran (Alshehri, 2021). 

Untuk pelajar yang membuat kesalahan dalam tafsiran, disarankan agar mereka 
mengembangkan pengetahuan mereka, khususnya mengenai nama asing yang sering muncul 
dalam wacana media (Al-Jarf, 2022). Ini dapat dilakukan dengan memberikan pengetahuan 
deklaratif, pengetahuan prosedural, dan pengetahuan bersyarat (Al-Jarf, 2022). Secara keseluruhan, 
pendekatan yang komprehensif yang menggabungkan latihan fonetik, maklum balas yang 
membina, dan pendedahan kepada bahasa sasaran dapat membantu pelajar mengatasi kesalahan 
fonetik dan meningkatkan kemahiran sebutan mereka. 

Salah satu cara efektif untuk mengatasi kesalahan fonetik adalah dengan menggunakan 
pendekatan kontras untuk menjelaskan tentang perbezaan diantara sistem bunyi bahasa ibu dan 
bahasa sasaran (Usman, 2024). Ini membantu pelajar mengenal pasti dan membetulkan kesalahan 
sebutan secara sistematik (Usman, 2024). Selain itu, pengenalan fonem secara beransur-ansur, dari 
bunyi yang lebih mudah kepada yang lebih kompleks serta memastikan proses pembelajaran yang 
berstruktur (Usman, 2024) juga adalah cara terbaik mengatasi masalah kesalahan fonetik. Memulakan 
dengan konsonan tak bersuara dalam perkataan yang bermakna membolehkan pelajar membina 
kemahiran fonetik asas sebelum beralih kepada bunyi yang lebih mencabar (Usman, 2024). 

Ketepatan pengucapan dalam bahasa Arab berkait rapat dengan ketepatan makharijul 
huruf hijaiyah (tempat keluarnya huruf hijaiyah) (Wulandari, 2020). Oleh itu, sebelum 
memulakan pembelajaran kemahiran bertutur, pelajar harus terlebih dahulu menguasai makharijul 
huruf (Wulandari, 2020). Guru juga digalakkan meningkatkan kesedaran pelajar tentang 
kepentingan mempelajari bahasa Arab dan menanamkan rasa cinta terhadap bahasa Arab sebagai 
sebahagian daripada mempelajari agama (Zakiyah et al., 2024). 

Untuk membantu pelajar mengatasi kesulitan dalam menghasilkan bunyi-bunyi tertentu 

seperti 'Ain (ع), Ghayn ( غ), Ha' (ـه), Kha' (خ), dan Qaf (ق), latihan artikulasi yang fokus dan teknik 

visualisasi dapat digunakan (Usman, 2024). Pemilihan perbendaharaan kata yang biasa dan 
bermakna meningkatkan latihan fonetik, mengukuhkan aplikasi praktikal fonem yang baru 
diperoleh dalam konteks komunikatif (Usman, 2024). Latihan pasangan minimal, gerak isyarat, 
dan ekspresi wajah semasa latihan sebutan membantu memperhalusi kemahiran artikulasi dan 
diskriminasi pendengaran (Usman, 2024). Kaedah pembelajaran yang sesuai harus dilaksanakan 
supaya pelajar dapat membezakan huruf hijaiyyah yang hampir sama sebutannya (Zakiyah et al., 
2024). Selai itu menggalakkan pelajar untuk lebih banyak mendengar dan melatih diri dalam 
menyebut teks bahasa Arab juga disarankan (Zakiyah et al., 2024). 

Dalam mengejar kepesatan teknologi, sistem CAPT dengan teknologi pengecaman 
pertuturan automatik direka untuk mengenal pasti ralat sebutan halus dan memberikan 
pembetulan yang tepat. Sistem ini juga membolehkan pelajar mengenali kesilapan mereka dan 
memupuk pembetulan kendiri (self-correction) serta meningkatkan kemahiran bahasa (Issa & 
Hahn-Powell, 2025). 
 
PERBINCANGAN DAPATAN KAJIAN 
 
Tinjauan literatur sistematik ini membongkar beberapa penemuan penting berkaitan kesalahan 
fonetik dalam pembelajaran bahasa Arab. Secara umumnya, pembelajaran bahasa baharu 
merupakan suatu cabaran, terutamanya dari aspek sebutan. Bahasa Arab, dengan bunyi unik dan 
peraturan fonetiknya, boleh menjadi sangat rumit bagi penutur bukan asli. Antara jenis kesalahan 
yang kerap berlaku termasuk isu pertukaran, di mana pelajar cenderung menggantikan bunyi 
bahasa Arab dengan bunyi yang serupa daripada bahasa ibunda mereka (Elmaghraby et al., 2020), 
terutamanya melibatkan fonem emfatik. 

 



Tinta Artikulasi Membina Ummah 11(2), 2025 10-27, e-ISSN: 2289-960X 

25 

Zaimatuz Zakiyah et al. (2024) juga mendapati kesalahan fonologi dalam kalangan pelajar 
Pendidikan Agama Islam, termasuk kesalahan konsonan dan vokal. Selain itu, penghilangan bunyi, 
khususnya yang tidak wujud dalam bahasa ibunda, juga sering ditemui (Zakiyah et al., 2024). 
Perubahan yang melibatkan sebutan yang tidak tepat atau menyimpang daripada sebutan standard 
(Elmaghraby et al., 2020), serta penambahan bunyi yang tidak sepatutnya ada (Zakiyah et al., 
2024), turut dikenal pasti. Nawang Wulandari (Wulandari, 2020) juga mengklasifikasikan 
kesalahan kepada substitusi, penambahan, dan penghilangan pada peringkat perkataan dan frasa. 

 
Kesalahan ini dipengaruhi oleh beberapa factor seperti nterferensi L1 (Tawfik, 2024), di 

mana struktur fonologi bahasa pertama pelajar mempengaruhi cara mereka memahami dan 
menghasilkan bunyi bahasa Arab. Ahmed Mahmoud Zakaria (Tawfik, 2024) menyatakan bahawa 
bahasa ibunda memainkan peranan penting dalam membentuk jenis kesilapan yang dilakukan oleh 
pelajar semasa mempelajari bahasa Arab. Perbezaan sistem bunyi juga menyumbang ke arah 
kesalahan fonetik, kerana bahasa Arab mempunyai bunyi yang unik dan tidak terdapat dalam 
banyak bahasa lain. Selain itu, kurangnya pendedahan kepada bahasa Arab yang dituturkan boleh 
menyebabkan pelajar membuat lebih banyak kesalahan. Kaedah pengajaran yang tidak berkesan 
(Tawfik, 2024) atau kurang memberi penekanan pada fonetik juga boleh menyumbang kepada 
masalah ini. 
 
IMPLIKASI KAJIAN 
 
Analisis kesalahan fonetik dalam pembelajaran bahasa Arab mempunyai implikasi yang signifikan 
dalam beberapa aspek. Pertama, hasil analisis ini dapat membantu dalam penyusunan kurikulum yang 
lebih efektif. Dengan mengenal pasti jenis kesalahan fonetik yang paling kerap dilakukan oleh pelajar, 
pengajar dapat menyesuaikan kurikulum mereka untuk memberi tumpuan kepada aspek-aspek 
yang paling mencabar (Tawfik, 2024). Ini termasuk menyediakan latihan intensif untuk bunyi-bunyi 
yang sukar dibezakan atau dihasilkan oleh pelajar. 

 
Kedua, analisis kesalahan fonetik membantu dalam pemilihan dan pembangunan bahan 

pengajaran yang lebih sesuai (Usman, 2024). Bahan ini haruslah direka bentuk untuk membantu 
pelajar membezakan antara bunyi-bunyi yang serupa dan menghasilkan bunyi-bunyi yang tepat. 
Penggunaan alat bantu visual dan audio juga dapat membantu dalam proses ini. Ketiga, analisis 
ini memberi manfaat kepada kaedah pengajaran dengan memberikan maklum balas kepada 
pengajar tentang keberkesanan strategi pengajaran mereka. Pengajar dapat menyesuaikan kaedah 
mereka untuk memenuhi keperluan pelajar dengan lebih baik. 

 
Keempat, dari sudut pelajar, kesedaran tentang kesalahan fonetik yang biasa dilakukan 

dapat membantu mereka untuk meningkatkan kesedaran metalinguistik (Tawfik, 2024) dan 
mengambil langkah-langkah untuk membetulkan kesalahan mereka. Penggunaan strategi 
pembelajaran yang berkesan, seperti latihan sebutan dan mendapatkan maklum balas daripada 
penutur asli, juga disarankan (Kholisin & Irhamni, 2020). Akhir sekali, analisis kesalahan fonetik 
dapat membantu dalam penilaian dan pentaksiran kemahiran berbahasa Arab pelajar. Dengan 
mengenal pasti jenis kesalahan yang dilakukan, pengajar dapat memberikan maklum balas yang 
lebih tepat dan membantu pelajar untuk mencapai penguasaan bahasa yang lebih baik. 

KESIMPULAN 
 
Kajian ini telah memberikan gambaran yang komprehensif mengenai kesalahan fonetik dalam 
pembelajaran bahasa Arab. Dengan memahami jenis kesalahan yang kerap berlaku, faktor yang 
mempengaruhinya, dan strategi untuk mengatasinya, pengajar dan pelajar dapat meningkatkan 
keberkesanan proses pengajaran dan pembelajaran. Cadangan kajian lanjutan termasuk meneroka 
kaedah pengajaran inovatif yang menggunakan teknologi untuk menyokong pengajaran dan 
pembelajaran fonetik bahasa Arab. Adalah diharapkan bahawa kajian ini dapat menyumbang 
kepada pembangunan kurikulum dan bahan pengajaran yang lebih baik, serta membantu pelajar 
mencapai penguasaan bahasa Arab yang lebih tinggi. 

